
REGLUGERÐ KSÍ 
um landsliðs – og heiðursviðurkenningar 

 

 

Stjórn Knattspyrnusambands Íslands skal hafa það að leiðarljósi að færa þeim viðurkenningu og þakkir, 

sem unnið hafa farsælt starf í þágu knattspyrnuhreyfingarinnar. Stjórnin veitir viðurkenningar til þeirra 

sem leikið hafa með landsliðum Íslands, starfað hafa á vettvangi knattspyrnunnar og unnið hafa að 

framgangi knattspyrnuíþróttarinnar skv. eftirfarandi:  

 

1. gr. 

Viðurkenningar til leikmanna landsliða  

 

Landsliðsmerkið: Landsliðsmerkið á gylltum grunni með bláum bókstöfum skal sæma þá leikmenn 

sem leika í fyrsta landsleik Íslands í milliríkjaleikjum -  18 ára og eldri.  

 

Viðurkenning KSÍ fyrir 50 landsleiki:  

Áletrað úr skal veitt a í viðurkenningaskyni þeim leikmönnum sem náð hafa að leika 50 A-landsleiki, 

 

Heiðursviðurkenning fyrir 100 landsleiki:  

Knattspyrnustyttu og sérmerkta landsliðstreyju skal veita í viðurkenningaskyni þeim leikmönnum sem 

náð hafa að leika 100 A-landsleiki.  

 

Heiðursviðurkenning fyrir 150 landsleiki: 

Sérhannað listaverk og sérmerkta landsliðstreyju skal veita í viðurkenningaskyni þeim leikmönnum sem 

náð hafa að leika 150  A-landsleiki.  

 

Ákvæði til bráðabirgða: Leikmenn sem þegar hafa náð 50 leikjum falla undir fyrri reglugerð varðandi 

viðurkenningar fyrir leikjafjölda. Sama á við um þá hefð að bjóða leikmönnum sem nú þegar hafa leikið 

meira en 50 landsleiki boð í heiðursstúku á landsleiki karla og kvenna. 

 

2. gr. 

Viðurkenningar fyrir störf innan knattspyrnuhreyfingarinnar 

 

Eftirtaldar heiðursviðurkenningar veitir stjórn KSÍ, að eigin frumkvæði eða eftir tilnefningu einstakra 

félaga. Tillögu til stjórnar KSÍ skal fylgja ágrip af störfum tilnefndra í þágu knattspyrnuhreyfingarinnar.  

 

Heiðursmerki úr silfri:  

Heiðursmerki þetta veitist þeim sem unnið hafa vel og dyggilega að eflingu knattspyrnuíþróttarinnar í 

áratug eða lengur.  

 

Heiðursmerki úr gulli:  

Heiðursmerki þetta veitist aðeins þeim einstaklingum, sem unnið hafa knattspyrnuíþróttinni langvarandi 

og þýðingarmikil störf.  

 

Heiðurskross úr gulli í borða með íslensku fánalitunum:  

Heiðurskross þessi, sem er æðsta heiðursmerki KSÍ, veitist aðeins undir alveg sérstökum 

kringumstæðum þeim einstaklingum, sem unnið hafa knattspyrnuíþróttinni ómetanlegt gagn. 

Heiðurskrossi skal einnig fylgja sérstakt heiðursskjal. Þau sem hljóta heiðursviðurkenningar 

Knattspyrnusambands Íslands, skulu ein hafa rétt til þess að bera þær og er þeim ekki heimilt að láta 

þær af hendi.  

 

 

 

 

 



3. gr. 

Aðrar viðurkenningar og viðburðir 

 

Við starfslok starfsmanna KSÍ, sjálfboðaliða, dómara og starfsfólks landsliða og annarra ,sem hafa 

unnið fyrir sambandið um langa hríð og þeirra sem setið hafa í nefndum og/eða stjórn sambandsins í 

a.m.k. 10 ár skal stjórn KSÍ  veita áritaðan viðurkenningarskjöld þar sem þakkað er framlag þeirra.  

 

Í því skyni að efla tengsl fyrrum landsliðsfólks skal stjórn KSÍ á a.m.k. á tveggja ára fresti bjóða öllum 

þeim sem leikið hafa A-landsleik fyrir Ísland að mæta á landsleik karla eða kvenna. 

 

Þau sem leikið hafa 100 landsleiki skulu fá boð um tvo miða með veitingum á alla landsleiki karla og 

kvenna.  

 

4. gr. 

Viðurkenningar til aðila utan knattspyrnuhreyfingarinnar 

 

Heiðursviðurkenning:  

Stjórn KSÍ getur veitt aðilum utan knattspyrnuhreyfingarinnar og erlendum knattspyrnuleiðtogum 

sérstaka heiðursviðurkenningu fyrir mikilvæg störf sem stuðla að vexti og viðgangi knattspyrnunnar á 

Íslandi.  

 

5. gr. 

Starfshópur stjórnar um heiðursviðurkenningar 

Allar viðurkenningar samkvæmt reglugerð þessari skulu samþykktar af stjórn KSÍ.  

 

Stjórn KSÍ skipar til tveggja ára í senn 5 fulltrúa í starfshóp, sem fjalli um allar tillögur að 

heiðursviðurkenningum samkvæmt 2. og 3. grein reglugerðar þessarar. Einn fulltrúi starfshópsins skal 

vera í stjórn KSÍ, en framkvæmdastjóri KSÍ, eða aðili sem hann tilnefnir skal vinna með starfshópnum. 

  

Hlutverk starfshópsins er að fjalla um tillögur að heiðursviðurkenningum eða gera sjálfstæðar tillögur 

um viðurkenningar. Allar tillögur starfshópsins skal leggja fyrir stjórn KSÍ sem tekur endanlega 

ákvörðun um þær tillögur sem fyrir liggja.  

 

Starfshópurinn skal sjá um að aðgengileg skrá sé fyrir hendi um alla sem veita heiðursviðurkenningu 

móttöku og skrá yfir fjölda landsleikja einstaklinga. 

 

Starfshópurinn skal setja sér starfsreglur um hvernig ganga skal frá tillögum að viðurkenningum til 

starfshópsins og upplýsingum um þá sem tilnefndir eru. 

 

6. gr. 

Gildistaka 

Reglugerð þessi er sett með stoð í 22. grein laga KSÍ og öðlast þegar gildi samkvæmt sömu grein. Við 

gildistöku hennar fellur úr gildi eldri reglugerð KSÍ um landsliðs- og heiðursviðurkenningar. Reglugerð 

þessi skal endurskoðuð eigi síðar en 31.12.2026.  

 

 

Samþykkt af stjórn KSÍ 15. janúar 2025 

 


